
'A dama da Luz, Agustín 
Fernández Paz puxo con 
xenerosidade o seu talen-
to de brillante inventor de 

estruturas literarias ao servizo dunha 
idea argumental de Jorge Magutis, 
responsable tamén das ilustracións 
que acompañan o texto e do deseño 
do volume. O vilalbés fai súa a his-
toria introducindo constantes da súa 
produción, coma tal, a exploración 
dos difusos camiños que confunden 
os límites entre a realidade e a fanta-
sía, a posibilidade dunha lectura en 
clave simbólica, a intensificación do 
misterio arredor dunha casa aban-
donada, a aparición de seres que fan 
nacer o terror ou o final aberto que 
instala a dúbida.

Trátase dunha narración apta para 
todos os públicos na que a intriga 
está presente dende as páxinas ini-
ciais: ese segredo do avó de Marta 
explicará por que no aire flota algo 
novo e hai un brillo especial no ros-
tro e nas olladas das persoas, tal e 
como percibe a rapaza. Deste xei-
to, dáse entrada ao relato dun feito 

acontecido nos anos de infancia do 
avó, cando a irrupción dunha muller 
misteriosa e fuxidía, a Dama da Luz, 
espertou a súa curiosidade. Dende 
o punto de vista diexético, este ele-
mento desestabiliza o mundo “real” 
e desencadea uns acontecementos 
de estirpe fantástica que se compli-
can progresivamente para acoller o 
conflito que provoca o antagonista, 
o Home das Sombras, reforzado ta-
mén dende o contraste léxico, e mais 
a súa ambición persoal de facerse 
con todas as criaturas que poboan os 
relatos e lendas creados pola huma-
nidade. A historia aséntase na estra-
texia narrativa do relato enmarcado, 
que conecta os dous niveis narrati-
vos: o relato primeiro, enunciado por 
un narrador externo e situado nun 

tempo presente, co relato secunda-
rio e cerna da historia, acontecido no 
pasado e que reproduce o testemuño 
do avó na súa propia voz. 

Acompañan o engado da histo-
ria unhas ilustracións figurativas de 
grande expresividade e precisión pic-
tórica, que reproducen personaxes e 
obxectos e coidan os detalles do es-
cenario, retratando con realismo o 
Vigo do pasado. Outras imaxes, tal 
como esixe o nivel textual, recrean 
a dimensión fantástica e amosan a 
galería de criaturas máxicas. Cómpre 

tamén destacar os detalles que enca-
bezan e conclúen os capítulos, pois 
achegan, xunto coa imaxe de cuber-
ta, unha información connotativa 
fundamental para a secuencialida-
de e para a interpretación dos luga-
res de indeterminación que deixa o 
texto dunha maneira consciente. Un 
deses baleiros é sen dúbida a locali-
zación espacial concreta, cuxa iden-
tificación, a rúa Elduayen de Vigo, se 
adianta na dobre páxina conclusiva 
do capítulo 1, poboada polo tranvía 
e os coches de cabalos, homes con 

traxe e sombreiro, homes-anuncio, 
tendas de antano, gaivotas... Malia 
todo, a proporción das ilustracións 
con respecto ao texto fai que o volu-
me non acade exactamente os requi-
rimentos do álbum, polo que sería 
máis preciso falarmos neste caso de 
conto ilustrado.

O resultado arrecende a conto clá-
sico, tanto polo seu contido, ideal 
para ser escoitado e lido con vagar, 
como polo seu formato cadrado de 
gran tamaño e de esmerada edición. 
// Isabel Soto

P irata é a historia de como 
se atopan Mary Read e 
Anne Bonnie, ou a reflexión 

de que ninguén é de ninguén, ou o 
relato da vida de Malinke, ou qui-
zais a lenda de dúas piratas e dun-
ha curandeira que desafiaron as 
normas que o seu sexo e a súa raza 
establecían para elas. Amálgama de 
todo isto, esta creación de María 
Reimóndez é unha reflexión sobre 
o xénero como performance, sobre o 
xénero como loita cunha mesma e 
sobre a dualidade que lle acabamos 
por opor a esta idea, cando na ver-
dade, é unha realidade polimórfica.

Mary Read pasou a súa infancia 
vestida de rapaz: o engano era ne-
cesario para que a avoa con posibi-
lidades termase da esposa viúva e 
da orfa que deixou o seu fillo, mor-
to no mar. Mary Read viviu sem-
pre sendo Mark Read: alistouse no 
exército, onde foi o mellor soldado, 
converteuse en pirata, onde era o 
mellor home do barco. As poucas 
veces que foi Mary os impedimen-
tos obrigárona a desexar ser Mark: 
cando nena, tentaron abusar dela; 
cando casou, o seu home que-
ría unha muller que se comporta-
se como o facían todas as demais. 
Non obstante, a súa vida cambia 
cando coñece a Malinke (non per-

dan a marabillosa potencialida-
de deste personaxe): ela regálalle 
a capacidade de pórlle palabras á 
opresión que sentira no seu corpo 
e que ata entón era incapaz de no-
mear. E cando se atopa con Anne 
nun corsario, a protagonista deci-
de por fin afirmarse en quen é, en 
quen son elas, desafiando a con-
servadora sociedade do XVIII. Eis 
un dos grandes acertos de Reimón-
dez, o recurso ao cross-dressing 
(transformismo) da protagonista, 
tan practicado por mulleres de to-
das as épocas para acceder a áreas 
que tradicionalmente lles estaban 
vedadas e tan presente nos textos 
literarios para promover unha vi-
sión máis aberta e fluída (co que 
isto ten de cambiante) dos xéne-
ros. Se ben Mary abala nunha con-
fusa visión sobre o xénero de seu, 
o encontro coas súas compañeiras 
posibilitará a súa afirmación como 
muller, que levará implícita a acep-
tación do seu nome orixinal (por 
primeiro). Tamén, o descubrimento 
de saber que precisa contar, porque 
contar é “existir”; aínda que isto lle 
traia a aprendizaxe de que quen es-
coita, ás veces, xa ten escrita a pro-
pia Historia (unidireccional, univa-
lente e patriarcal). A pesar de que 
a súa evolución pode semellar , a 

autora brinda con ela a posibilida-
de de explorar as fronteiras do “eu” 
como construto, amosando que as 
potencialidades xenéricas están en 
transformación constante.

Este argumento apaixonan-
te, que mestura historia, ficción e 
ideoloxía con habilidade (mais en 
partes desiguais), combínase con 
personaxes igualmente vibrantes. 
A autora coloca tres interesantes 
mulleres no primeiro plano: va-
lentes, loitadoras, fortes, a cara da 
resistencia. Non obstante, se algo 
ten a novela en exceso é discursi-
vidade: a ideoloxía feminista en-
choupa cada parlamento dos ca-
racteres, que acaban por explicar-
se a si mesmos e isto, non hai que 
esquecelo, pode tirar ao lectorado 
da ilusión da ficción, namentres o 
priva de máis relatos de abordaxes 
(tentación que provocan algunhas 
das engaiolantes partes do tex-
to, que fican nun estado embrio-

nario). Pirata é, sen dúbida, unha 
mostra da Reimóndez máis ideo-
loxizada. Tamén da mellor Reimón-

dez: cando se pecha a obra, Mary, 
Annie e Malinke seguen connosco. 
// Montse Pena Presas

